
sþ. 53. Tillaga til þingsályktunar [53. mál]
um athugun á vinnslu grasmjöls í síldarverksmiðjunni á Skagaströnd.

Flm.: Jón Þorsteinsson.

Alþingi ályktar að skora á ríkisstjórnina að láta athuga, hvort hagkvæmt sé
að vinna grasmjöl í síldarverksmiðju ríkisins á Skagaströnd.

Greinargerð.
Á nýsköpunarárunum létu Síldarverksmiðjur ríkisins reisa stóra síldarverk-

smiðju á Skagaströnd, eins og kunnugt er. Verksmiðja þessi hefur mjög lítið verið
nýtt vegna þess, hve sumarsíldarafli á vestursvæðinu hefur verið lítill og skamm-
vinnur. Jafnvel í ágætum síldarárum eins og nú í ár og í fyrra, þegar mikið magn
af síld hefur verið flutt með flutningaskipum frá austursvæðinu til síldarverk-
smiðjanna á Norðurlandi, hefur Skagastrandarverksmiðjan orðið mjög útundan,
og er það mál út af fyrir sig. Frá því verksmiðjan á Skagaströnd var stofnsett,
hefur hún að jafnaði aðeins brætt síld örfáa daga á ári hverju. Kunnugir menn
telja mjög athugandi að láta vinna grasmjöl í verksmiðjunni, enda muni það vera
hægt án nokkurra teljandi breytinga á verksmiðjunni og án þess að slík vinnsla
þurfi að trufla síldarbræðsluna. Svo vel vill til, að í nágrenni Skagastrandar. i landi
jarðanna Höfðahóla og Finnsstaða, er fyrir hendi stórt uppþurrkað landssvæði,
um það bil 250 hektarar að stærð, sem er vel ræktanlegt, en með ræktun á land-
flæmi þessu væri hægt að afla nægilegra heyja til grasmjölsvinnslunnar í verk-
smiðjunni.

Er sjálfsagt að láta kanna til hlítar, hvort grundvöllur sé fyrir hendi til gras-
mjölsvinnslu í síldarverksmiðjunni á Skagaströnd, því ef svo reyndist vera, mundi
nýting verksmiðjunnar stóraukast og atvinnuafkoma Skagstrendinga yfir sumar-
mánuðina verða mun tryggari en áður.


